
TRADICIÓNS
NO OUTONO



A castaña, especialmente durante o magosto, ten un lugar central nas celebracións do Samaín e do Día de Defuntos.
O magosto é unha festa que se celebra ao aire libre onde se asan castañas e se comparten entre familiares, amigos
ou veciños.

O magosto é moito máis que unha simple comida de castañas; trátase dun ritual de agradecemento pola colleita e
unha oportunidade para reunirse e festexar. Ademais de asar castañas, moitas veces acompáñase de viño, chourizos,
xogos populares e música tradicional. As fogueiras que se acenden non só serven para asar as castañas, senón que
teñen un significado simbólico, relacionado coa purificación e a conexión coa terra e cos antepasados.

Facer colares de zonchos
Unha tradición moi arraigada no rural galego durante o outono, especialmente no Día de Defuntos, é a de facer
colares de zonchos. Os nenos e adultos recollen castañas, cócenas coa pela e pasan un fío a través delas, creando
colares que logo se utilizan como adornos ou se agasallan como símbolo de boa sorte e protección. A castaña ten
unha simboloxía profunda, xa que nalgúns lugares críase que cada castaña que se comía liberaba unha alma do
purgatorio.

O MAGOSTO E AS CASTAÑAS

O Padroado da Cultura do Concello de Narón e a A.VV Os Irmandiños
celebran cada ano o magosto na parroquia do Val. Os protagosnistas desta
xornada son os xogos, a música, os liscos e, como non, as castañas asadas.



Non chas quero, non chas quero,
castañas do teu magosto.

Non chas quero, non chas quero,
que me cheiran ao chamosco.

ai, la, le, lo, ai, la, la, lo.

COAS CASTAÑAS NA BOCA

O que non ten mañas,
non come castañas

Non está para asar castañas!

Alta estou,
alta me teño,

por unha risada
perdín o que teño

Que é?

A castaña que está no camiño, 
é do veciño



O SAMAÍN
A noite do 31 de outubro é unha noite máxica en Galicia, pois celébrase o Samaín. Esta é unha festividade herdada dos celtas na que
celebraban a fin do verán e o comezo do inverno, pero ten un lado escuro… pois ábrense as portas do alén para que as almas dos
mortos visiten o mundo dos vivos.

O Samaín en Galicia mantén algúns dos ritos que utilizaban os celtas para honrar os mortos como por exemplo o de tallar cabazas e
meter unha candea acesa dentro para iluminarlles o camiño ás almas dos defuntos; o de prender fogueiras mentres se comen
castañas, pois o lume ademais de permitirlles aos defuntos comer e entrar en calor esa noite, escorrenta os malos espíritos; ou o
da comitiva da Santa Compaña na que unha persoa viva preside a procesión das ánimas camiñando en silencio con grandes cirios ao
anoitecer.

O Samaín de Trasancos
O Padroado da Cultura do Concello de Narón e a Asociación Veciñal San Mateo de Trasancos organizan, na parroquia de San Mateo
de Trasancos, o Samaín a noite do 31 de outubro. Nesta xornada nenas e nenos poden participar en “terroríficos” obradoiros; na
Comitiva de Luces e Tebras, que realiza un percorrido pola parroquia unha vez que cae a noite levando candeas acesas; e no
obradoiro do Medo, que consiste nun labirinto só apto para as persoas máis valentes...

A música e degustacións gastronómicas completan cada ano esta convocatoria festiva na que o misterio e os conxuros para
combater os malos espíritos forman tamén parte desta festividade, con grande arraigamento en moitas cidades de Galicia, entre
elas a de Narón.



Palabras con agarimo que enchen de Apego as nosas familias:

axóuxere, cóxegas, aloumiño, ledicia, berce, colo, bico, bágoa,

cueiros, xoguete, bambán, avoa,...

O galego é a nosa lingua, propia, única e marabillosa, chea de voces

e expresións fermosas que transmitir ás nosas fillas e fillos. 

NON TEÑAS MEDO, ATRÉVETE CO GALEGO



Labor agrícola que se realizaba no outono, que consiste en quitarlles as follas ás espigas de

maínzo. O maínzo esfollado gardábase nos hórreos e íase sacando ao longo do ano para o consumo

da casa.

A esfolla era unha verdadeira festa na aldea, na que o grupo de parentes e veciños reunidos se

dedicaba a quitarlle as follas ás espigas. Da espiga aproveitábase todo: con elas facíanse

bonecas,…; o maínzo empregábase para facer fariña ou para dar de comer ás galiñas,…; e as

follas usábanse para facer os xergóns, os colchóns para as camas, que elaboraban cunhas fundas

de tea cheas de follas de millo secas,…

A ESFOLLA

MILLO OU MAÍNZO?
As dúas valen, aínda que en Narón somos máis de

maínzo



A chegada do outono e a recollida do millo dan paso na parroquia de Doso á recreación da tradicional esfolla do
maínzo, organizada polo Padroado da Cultura do Concello de Narón e a A.VV A Naveira de Doso. Veciños e veciñas da
parroquia rememoran xuntos aqueles tempos nos que se cultivaban grandes superficies de millo e todos se xuntaban
para axudar nas tarefas da esfolla, deixando as espigas preparadas para despois coller o gran.

Cada ano varios carros de maínzo chegan á pista polideportiva de Doso escoltados por unha comitiva musical. Alí
esperan decenas de persoas preparadas para colaborar na esfolla e que tamén teñen a oportunidade de ver a
tradicional exposición de bonecos de maínzo, na que participan cada ano centos de escolares da localidade. Os nenos
e nenas aprenden a elaborar os seus propios bonecos de maínzo.

A cita da esfolla en Doso ten ademais un apartado gastronómico, no que se anima á veciñanza a elaborar
sobremesas con produtos de tempada –cabaza, maínzo, castañas…- e que tras valorarse a súa calidade, se degustan
de xeito comunitario na propia xornada da esfolla. 

Co fin de ambientar a cita son cada ano moitos os veciños e veciñas, e tamén visitantes, que acoden vestindo roupas
típicas de principios do século XX.

Que ninguén

semente máis millo

do que puidera

sachar!

A ESFOLLA DE DOSO



O outono en Galicia é sinónimo de tradición, de
cultura, de celebración, de lingua e así o

demostran o festexo das súas tradicións máis
ancestrais: o magosto, o Samaín e a esfolla.

